
ՆԱԽԱԳԻԾ
ՀԱՅԱUՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅՈՒՆ
ՈՐՈՇՈՒՄ
------     2017      N      -Ա
«ՌԱԴԻՈԻԶՈՏՈՊՆԵՐԻ ԱՐՏԱԴՐՈՒԹՅԱՆ ԿԵՆՏՐՈՆ» ՓԱԿ ԲԱԺՆԵՏԻՐԱԿԱՆ ԸՆԿԵՐՈՒԹՅԱՆ ԿԱՆՈՆԱԴՐԱԿԱՆ ԿԱՊԻՏԱԼԸ ՆՎԱԶԵՑՆԵԼՈՒ ՄԱՍԻՆ        
Ղեկավարվելով «Բաժնետիրական ընկերությունների մասին» ՀՀ օրենքի 36-րդ, 67-րդ հոդվածի 1-ին մասի «ը» կետի և  68-րդ հոդվածի 7-րդ մասի դրույթներով` Հայաստանի Հանրապետության կառավա​րությունը ո ր ո շ ու մ է.
1. Հայաստանի Հանրապետության կառավարության 2016թ. մարտի 31-ի թիվ 374-Ն որոշման համաձայն «Ռադիոիզոտոպների արտադրության կենտրոն» փակ բաժնետրական ընկերության 204,709.0 հազ. ՀՀ դրամով ավելացված կանոնադրական կապիտալից բաժնետոմսերի անվանական արժեքի փոքրացման միջոցով նվազեցնել ընկերության կանոնադրական կապիտալը 54,486.9 հազ. ՀՀ դրամով:  
2. Հայաստանի Հանրապետության առողջապահության նախարարին` 
1) Թույլատրել «Ռադիոիզոտոպների արտադրության կենտրոն» փակ բաժնետիրական ընկերության կանոնադրական կապիտալից նվազեցված 54,486.9 հազ. ՀՀ դրամն օգտագործել «Ռադիոիզոտոպների արտադրության կենտրոն» փակ բաժնետիրական ընկերության 2017 թվականի 1-ին կիսամյակի պահպանման ծախսերը ֆինանսավորելու նպատակով,
2) սահմանված կարգով ապահովել «Ռադիոիզոտոպների արտադրության կենտրոն» փակ բաժնետիրական ընկերության կանոնադրական կապիտալի նվազեցման և դրանով պայմանավորված ընկերության կանոնադրության փոփոխության պետական գրանցումը:
3. Սահմանել, որ սույն որոշումից բխող կանոնադրության փոփոխության պետական գրանցման հետ կապված ծախսերը կատարելու պարտավորությունը կրում է «Ռադիոիզոտոպների արտադրության կենտրոն» փակ բաժնետիրական ընկերությունը:
ՏԵՂԵԿԱՆՔ-ՀԻՄՆԱՎՈՐՈՒՄ
««ՌԱԴԻՈԻԶՈՏՈՊՆԵՐԻ ԱՐՏԱԴՐՈՒԹՅԱՆ ԿԵՆՏՐՈՆ» ՓԱԿ ԲԱԺՆԵՏԻՐԱԿԱՆ ԸՆԿԵՐՈՒԹՅԱՆ ԿԱՆՈՆԱԴՐԱԿԱՆ ԿԱՊԻՏԱԼԸ ՆՎԱԶԵՑՆԵԼՈՒ ՄԱՍԻՆ» ՀՀ ԿԱՌԱՎԱՐԱՈՒԹՅԱՆ ՈՐՈՇՄԱՆ նախագծի ընդունման անհրաժեշտության ՎԵՐԱԲԵՐՅԱԼ
1. Անհրաժեշտությունը. ՀՀ կառավարության որոշման ընդունումը պայմանավորված է «Ռադիոիզոտոպների արտադրության կենտրոն» ՓԲԸ պահպանման ծախսերն իրականացնելու և բնականոն գործունեությունն ապահովելու նպատակով:
2. Ընթացիկ իրավիճակը և խնդիրները. 
Հայաստանի Հանրապետության կառավարության 2016թ. մարտի 31-ի «Հայաստանի Հանրապետության առողջապահության նախարարությանը գումար հատկացնելու, Հայաստանի Հանրապետության 2016 թվականի պետական բյուջեում և Հայաստանի Հանրապետության կառավարության 2015 թվականի դեկտեմբերի 24-ի թիվ 1555-Ն որոշման մեջ փոփոխություններ ու լրացումներ կատարելու և «Ռադիոիզոտոպների արտադրության կենտրոն» փակ բաժնետրական ընկերության կանոնադրական կապիտալն ավելացնելու մասին» թիվ 374-Ն որոշման համաձայն ՀՀ 2016թ. պետական բյուջեից ՀՀ առողջապահության նախարարությանը 2016թ.-ին հատկացվել է 244,983.9 հազ. ՀՀ դրամ, որից 40,274.9 հազ. ՀՀ դրամը «Ռադիոիզոտոպների արտադրության կենտրոն» ՓԲԸ պահպանման ծախսերը ֆինանսավորելու, իսկ 204,709.0 հազ. ՀՀ դրամը` կանոնադրական կապիտալն ավելացնելու նպատակով:

Հիմք ընդունելով այն հանգամանքը, որ «Ռադիոիզոտոպների արտադրության կենտրոն» ՓԲԸ 2016թ.-ի գործունեության ընթացքում առաջացել են տնտեսումներ (մրցութային գործընթացներ), ինչի հիման վրա էլ 2017թ. պետական բյուջեով ընկերության համար պահպանման ծախսեր չեն նախատեսվել`  ուստի` նպատակահարմար է 2016թ. տնտեսված 54,486.9 հազ. ՀՀ դրամը օգտագործել 2017 թվականի ընկերության պահպանման ծախսերը ֆինանսավորելու նպատակով, այլ ոչ թե նշված գումարը փոխանցել ՀՀ պետական բյուջե հետագայում կրկին պահուստային ֆոնդից գումար հատկացնելու համար:  
«Ռադիոիզոտոպների արտադրության կենտրոն» ՓԲ ընկերությունը ներկայումս գտնվում է կենտրոնում տեղադրված 2 բացառիկ ախտորոշիչ սարքավորումների (PET/SCAN և SPECT/CT) գործարկման նախապատրաստական փուլում, որը պլանավորվում է իրականացնել սույն թվականի նոյեմբեր ամսին: Կենտրոնում տեղադրված է նաև տարածաշրջանում բացառիկ Ցիկլոն 18/18 ցիկլոտրոն սարքավորումը, ինչպես նաև կենտրոնին բնորոշ լաբորատոր տարբեր սարքավորումներ, որոնք պահպանելու համար անհրաժեշտ է կենտրոնում ունենալ մշտական օդափոխության և ջեռուցման սահմանված հատուկ պայմաններ:

Վերոնշյալ սարքավումների գործարկման, անհրաժեշտ ջերմաստիճանային նորմերը և ինժեներական համակարգերը աշխատանքային վիճակում պահպանելու, ինչպես նաև կենտրոնի բնականոն գործունեությունն ապահովելու համար անհրաժեշտ է համապատասխան ադմինիստրատիվ, բժշկական և ինժեներական անձնակազմ:

Կենտրոնի գործարկման համար անհրաժեշտ է նաև կառուցել տարածքը հանդիպակաց փողոցին միացնող կարճ ճանապարհ, ինչը կապահովի կենտրոնի բնականոն գործունեությունը և հիվանդների մուտքը բժշկական հաստատություն: (Վերոնշյալ աշխատանքը հանդիսանում է ՀՀ կառավարության 2016թ. մարտի 31-ի որոշմամբ հատկացված լրացուցիչ ֆինանսական միջոցներից կենտրոնի տարածքի բարեկարգման աշխատանքների շարունակական մասը, որը հետաձգվել էր ճանապարհի կառուցման համար խոչընդոտ հադիսացող ծառահատումների թույլտվության բացակայության և դրա համար անցկացված լրացուցիչ հանրային քննարկումների արդյունքում): Կից` ներկայացվում է նախագծանախահաշվային փաստաթղթերը:
3. Կարգավորման նպատակը և բնույթը. 

ՀՀ կառավարության որոշման նախագծի ընդունման նպատակը ինժեներական համակարգերի աշխատանքի արդյունքում ծախսված էլեկտրաէներգիայի և գազի փոխհատուցման, վերը նշված անձնակազմի աշխատանքի դիմաց վարձատրության, ճանապարհի կառուցման շինարարական աշխատանքների դիմաց վճարման և կենտրոնի գործունեության համար անհրաժեշտ այլ ծախսերի ապահովումն է: Կից` ներկայացվում է նաև 2017թ. 1-ին կիսամյակի պահպանման ծախսերի նախահաշիվը և տեղեկանք-հիմնավորումը:
4. Ակնկալվող արդյունքը. ՀՀ կառավարության որոշման նախագծի ընդունումը կնպաստի «Ռադիոիզոտոպների արտադրության կենտրոն» ՓԲԸ ընթացիկ գործունեության բնականոն և արդյունավետ իրականացմանը: 
5. Նախագծի մշակման գործընթացում ներգրավված ինստիտուտները և անձինք. 
Նախագիծը մշակվել է ՀՀ առողջապահության նախարարության կողմից, նախագծի մշակման գործընթացում ներգրավվել են ՀՀ ԱՆ «Առողջապահական ԾԻԳ» պետական հիմնարկի համապատասխան մասնագետները:
ՏԵՂԵԿԱՆՔ

««ՌԱԴԻՈԻԶՈՏՈՊՆԵՐԻ ԱՐՏԱԴՐՈՒԹՅԱՆ ԿԵՆՏՐՈՆ» ՓԱԿ ԲԱԺՆԵՏԻՐԱԿԱՆ ԸՆԿԵՐՈՒԹՅԱՆ ԿԱՆՈՆԱԴՐԱԿԱՆ ԿԱՊԻՏԱԼԸ ՆՎԱԶԵՑՆԵԼՈՒ ՄԱՍԻՆ» ՀՀ ԿԱՌԱՎԱՐԱՈՒԹՅԱՆ ՈՐՈՇՄԱՆ նախագծի ԸՆԴՈՒՆՄԱՆ ԴԵՊՔՈՒՄ ՊԵՏԱԿԱՆ ԿԱՄ ՏԵՂԱԿԱՆ ԻՆՔՆԱԿԱՌԱՎԱՐՄԱՆ ՄԱՐՄԻՆՆԵՐԻ ԲՅՈՒՋԵՆԵՐՈՒՄ ԾԱԽՍԵՐԻ ԵՎ ԵԿԱՄՈՒՏՆԵՐԻ ԷԱԿԱՆ ԱՎԵԼԱՑՈՒՄՆԵՐԻ ԿԱՄ ՆՎԱԶԵՑՈՒՄՆԵՐԻ ՄԱՍԻՆ
««Ռադիոիզոտոպների արտադրության կենտրոն» փակ բաժնետիրական ընկերության կանոնադրական կապիտալը նվազեցնելու մասին» Հայաստանի Հանրապետության կառավարության որոշման նախագծի ընդունման կապակցությամբ պետական կամ տեղական ինքնակառավարման մարմնի բյուջեում ծախսերի և եկամուտների  ավելացում կամ նվազեցում տեղի չի ունենա:
Տ Ե Ղ Ե Կ Ա Ն Ք

««ՌԱԴԻՈԻԶՈՏՈՊՆԵՐԻ ԱՐՏԱԴՐՈՒԹՅԱՆ ԿԵՆՏՐՈՆ» ՓԱԿ ԲԱԺՆԵՏԻՐԱԿԱՆ ԸՆԿԵՐՈՒԹՅԱՆ ԿԱՆՈՆԱԴՐԱԿԱՆ ԿԱՊԻՏԱԼԸ ՆՎԱԶԵՑՆԵԼՈՒ ՄԱՍԻՆ» ՀՀ ԿԱՌԱՎԱՐԱՈՒԹՅԱՆ ՈՐՈՇՄԱՆ նախագծի ԱՌՆՉՈՒԹՅԱՄԲ ԸՆԴՈՒՆՎԵԼԻՔ ԱՅԼ ՆՈՐՄԱՏԻՎ ԻՐԱՎԱԿԱՆ ԱԿՏԵՐԻ ԸՆԴՈՒՆՄԱՆ ԿԱՄ ԴՐԱՆՑ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ ԲԱՑԱԿԱՅՈՒԹՅԱՆ ՄԱՍԻՆ
««Ռադիոիզոտոպների արտադրության կենտրոն» փակ բաժնետիրական ընկերության կանոնադրական կապիտալը նվազեցնելու մասին» Հայաստանի Հանրապետության կառավարության որոշման նախագծի ընդունմամբ  այլ իրավական ակտերում փոփոխություններ կատարելու անհրաժեշտություն չի առաջանում:

ԱՄՓՈՓԱԹԵՐԹ

«ՌԱԴԻՈԻԶՈՏՈՊՆԵՐԻ ԱՐՏԱԴՐՈՒԹՅԱՆ ԿԵՆՏՐՈՆ» ՓԱԿ ԲԱԺՆԵՏԻՐԱԿԱՆ ԸՆԿԵՐՈՒԹՅԱՆ ԿԱՆՈՆԱԴՐԱԿԱՆ ԿԱՊԻՏԱԼԸ ՆՎԱԶԵՑՆԵԼՈՒ ՄԱՍԻՆ» ՀԱՅԱUՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ 
ՎԵՐԱԲԵՐՅԱԼ ՇԱՀԱԳՐԳԻՌ ՄԱՐՄԻՆՆԵՐԻ ԿՈՂՄԻՑ ՆԵՐԿԱՅԱՑՎԱԾ ԴԻՏՈՂՈՒԹՅՈՒՆՆԵՐԻ ԵՎ ԱՌԱՋԱՐԿՈՒԹՅՈՒՆՆԵՐԻ ՎԵՐԱԲԵՐՅԱԼ

	Առաջարկության, դիտողության հեղինակը (գրության ամսաթիվը, գրության համարը)
	Առաջարկության, դիտողոթյան բովանդակությունը
	Եզրակացություն

	ՀՀ ֆինանսների նախարարություն 

(06.04.2017թ. 
N 01/83-1/6102-17)
	1.«Ռադիոիզոտոպների արտադրության կենտրոն» ՓԲԸ-ի (այսուհետ` Ըն​կերություն) կանոնադրական կապիտալը նվազեցնելու դրույթի մասով սկզբունքային առարկություններ չունենք, եթե այն կատարվելու է «Բաժնետիրական ընկերությունների մասին» ՀՀ օրենքի 36-րդ հոդվածի պահանջների պահպանմամբ: Ըստ այդմ հարկ է նշել, որ Նախագծի նախաբանում անհրաժեշտ է հղում կատարել նաև հիշյալ օրենքի վերը նշված 36-րդ հոդվածին: 

2. Միաժամանակ, Նախագծի 2-րդ կետի 1-ին ենթակետում նշված նպատակով Ընկերության կանոնադրական կապիտալի նվազեցումը համարում ենք անընդունելի:
Նախագծի 2-րդ կետի 1-ին ենթակետում առաջարկվում է թույլատրել ՀՀ առողջա​պա​հու​թյան նախարարին Ըն​կերության կանոնադրական կապիտալից նվազեցվող շուրջ 54.5 մլն դրամն օգ​տա​գոր​ծել Ընկերության 2017 թվականի պահպանման ծախսերի (որից` 10.0 մլն դրամը ճանա​պար​հի բացման շինարարական աշխատանքների) ֆինան​սա​վոր​ման նպատակով: ՀՀ կառա​վա​րու​թ​յան 2016 թվականի մարտի 31-ի N 374-Ն որոշ​մամբ (այսուհետ` Որոշում) ՀՀ 2016 թվա​կա​նի պետական բյուջեով նախատեսված ՀՀ կա​ռա​վարության պա​հուս​տա​յին ֆոն​դից Ընկե​րու​​թյան կանոնադրական կապիտալի ավե​լաց​ման համար հատ​կաց​ված գումարը նա​խա​տես​վում էր նպատակաուղղել Ընկերության տա​րած​քի բա​րեկարգման և տեսահսկման ար​տա​քին ու ներքին ցանցերի մոնտաժ​ման աշխա​տանք​​ների, ինչպես նաև բժշկական, լաբո​րա​տոր ու այլ կահույքի  ձեռքբերումների իրա​կա​նաց​մանը և, ըստ Նախագծի տեղեկանք-հիմնավորման, Ըն​կերության կապիտալի նվազեցման հնարավորության առաջացումը պայմանավորված է այն հանգամանքով, որ նշված աշխատանքերի և ձեռքբերումների ապահովման նպա​տա​կով մրցույթներով կատարված գնումների արդյունքում առա​ջա​ցել է շուրջ 54.5 մլն դրա​մի տնտե​սում: 

Այդ կապակցությամբ հարկ է նշել, որ թեև ՀՀ առողջապահության նախա​րա​րու​թյան կողմից տրվել է հա​մա​ձայնություն Ընկերությունը Պետական գույ​​քի մասնավորեցման 2006-2007թթ. ծրագրում ընդգրկելու հա​մար, այնուամե​նայնիվ, Նախագծի հիմնա​վո​րումից պարզ չէ, թե ինչ աղբյուրներից է շարունակվելու Ընկերու​թ​յան գործունեության ֆինանսավորումը ս.թ. հու​լիսի 1-ից հետո և երբ է ընդհանրապես Ըն​կե​րությունը դառնալու ինքնաֆինանսա​վոր​վող տնտես​վարող միավոր, ինչու պե​տությունը պետք է տրամադրի բյուջետային միջոցներ շա​հույթ ստանալու նպատակ հետապնդող Ըն​կե​րությանը, այն էլ առանց վերա​դար​ձե​լիու​թ​յան և վճարովիության սկզբունքի կիրառման: Բացի այդ, Նա​խագծի 2-րդ կետի 1-ին ենթակետում նշված գումարը նախատեսվում է օգտագործել 2017 թվա​​կանի պահպանման ծախսերը ֆինանսավորելու նպատակով, իսկ Նախագծին կից ներ​կա​յացված հաշվարկների համաձայն` միայն ս.թ. առա​ջին կիսամյակի պահպանման ծախ​սե​րի ֆինան​սա​վոր​ման համար:
Միաժամանակ, Նախագծում որևէ կերպ չի ներկայացվել ընթացիկ տարում Ընկե​րու​թ​յան գործունեության ֆինանսավորման հնարավորության հարցը այլ` ոչ պետական աղբյուր​նե​րից (այդ թվում փո​խա​ռու միջոցների ներգրավմամբ): 

Ուստի, ելնելով վերոհիշյալից, և նկատի ունենալով, որ վերջին տարիներին Ընկերու​թ​յա​նը պետական բյուջեից արդեն իսկ հատկացվել են զգալի չափի միջոցներ (որից միայն բյու​ջետային վար​կերի տեսքով` շուրջ 2.2 մլրդ դրամ), ներկայիս պայ​ման​նե​րում պետական բյու​​ջեից Ընկե​րու​​թյան պահ​պան​ման ծախսերի ֆինանսավորման շարունակումը գտնում ենք ոչ նպա​տա​կա​​հար​մար և առաջարկում ենք խնդիրը կարգավորել այլ աղբյուրներից մի​ջոց​նե​րի ներգրավ​​ման ճա​նապարհով, իսկ Որոշմամբ Ընկերության կանոնադրական կապիտալի ավելացման նպատակով ՀՀ 2016 թվականի պետական բյուջեով նախատեսված ՀՀ կա​ռա​վա​րության պահուստային ֆոն​դից հատկացված գումարից մրցույթներով իրականացված գնում​ների արդյունքում առա​ջա​ցած տնտեսման գումարը (շուրջ 54.5 մլն դրամ) վերա​դարձ​նել պետական բյուջե, նկատի ունենալով այն հանգամանքը, որ Ընկերության կա​նո​նա​դրա​կան կապիտալի ավելացման նպատակի հիմքում դրված գնումներն արդեն իսկ կատարված են:


	1. Առաջարկությունն ընդունվել է: Նախագիծը լրամշակվել է:

2. Հիմք ընդունելով այն հանգամանքը, որ «Ռադիոիզոտոպների արտադրության կենտրոն» ՓԲԸ 2016թ.-ի գործունեության ընթացքում առաջացել են տնտեսումներ (մրցութային գործընթացներ), ինչի հիման վրա էլ 2017թ. ՀՀ պետական բյուջեով ընկերության համար պահպանման ծախսեր չեն նախատեսվել`  ուստի` նպատակահարմար է 2016թ. տնտեսված 54,486.9 հազ. ՀՀ դրամը օգտագործել 2017 թվականի 1-ին կիսամյակի Ընկերության պահպանման ծախսերը ֆինանսավորելու նպատակով, այլ ոչ թե նշված գումարը փոխանցել ՀՀ պետական բյուջե հետագայում կրկին պահուստային ֆոնդից գումար հատկացնելու համար:  
Սույն թվականի հուլիսի 1-ից Ընկերության պահպանման ծախսերը ևս ֆինանսավորվելու են ՀՀ պետական բյուջեից, մինչև Ընկերության շահագործումը, ինչը նախատեսվում է նոյեմբեր-դեկտեմբեր ամիսներին:
Ընկերությունը կարող է ինքնաֆինանսավորվող տնտեսվարող միավոր դառնալ 23.11.2010 թվականին կնքված գլխավոր պայմանագրի կողմ հանդիսացող բելգիական «ԱՅ ԲԻ ԷՅ» (IBA) ընկերության կողմից սարքերի  մոնտաժման, որակավորման և ֆուկցիոնալության ապահովման հետագա աշխատանքներն ավարտելու համար պահանջվող գազերի համակարգի, ծախսանյութերի և  ռադիոակտիվ աղբյուրների ձեռքբերման համար անհրաժեշտ ֆինանսական միջոցների  հատկացումից  հետո վեցամսյա ժամկետում՝ նախատեսված աշխատանքներն ավարտելուց հետո:
Հայտնում եմ նաև, որ ՀՀ կառավարության 23.10.2013թ. թիվ 44 նիստի արձանագրության համաձայն հավանության է արժանացել ՀՀ կառավարության և էկոնոմիկայի նախարարության ու «Գլոբալ մեդիքալ սոլյուշնս» ՓԲԸ միջև կնքվելիք պայմանագիրը: Նշված պայմանագրով «Ռադիոիզոտոպների արտադրության կենտրոն» ՓԲԸ 20 տարով հանձնվելու է հավատարմագրային կառավարման «Գլոբալ մեդիքալ սոլյուշնս» ՓԲԸ-ին:
 Ակնկալվում է, որ Ընկերության գործունեության կառավարումը և, հետևաբար, ֆինանսավորման պատասխանատվությունը նշված ժամանակահատվածում արդեն կրելու է կառավարիչը՝ «Գլոբալ մեդիքալ սոլյուշնս» ՓԲԸ: 
Համաձայն վերոնշյալ պայմանագրի դրույթների մեկնաբանության, Ռադիոիզոտոպների արտադրության կենտրոնը կառավարչին պետք է հանձնվի բարվող վիճակում, բոլոր տեխնիկական, տեխնոլոգիական և ճարտարապետական լուծումներով և կառույցներով, որոնք անհրաժեշտ են Ընկերության կողմից նախատեսվող գործունեությունը համապատասխան իրականացնելու համար: Ուստի անհրաժեշտ են ֆինանսական միջոցներ՝ կենտրոնը շահագործման հանձնելու աշխատանքներն ավարտին հասցնելու նպատակով:
Ընկերությանը պատկանող  գույքը, որը պետական է, արդեն իսկ  գրավադրված է  բյուջետային վարկերի դիմաց և հնարավոր չէ այդ պարագայում ֆինանսավորում ստանալ ոչ պետական աղբյուրներից:



	ՀՀ արդարադատության նախարարություն

(27.04.2017թ. 
N 01/14/6783-17)
	1. ««Ռադիոիզոտոպների արտադրության կենտրոն» ՓԲԸ կանոնադրական կապիտալը նվազեցնելու մասին» Հայաստանի Հանրապետության կառավարության որոշման նախագծի նախաբանում «կետի» բառն անհրաժեշտ է փոխարինել «մասի» բառով, իսկ «ենթակետի» բառն` «կետի» բառով` նկատի ունենալով «Բաժնետիրական ընկերությունների մասին» ՀՀ օրենքի և «Իրավական ակտերի մասին» ՀՀ օրենքի 41-րդ հոդվածի դրույթները:

2. Նախագծի 1-ին կետում անհրաժեշտ է նշել Հայաստանի Հանրապետության կառավարության 2016 թվականի մարտի 31-ի N 374-Ն որոշման կրճատ անվանումը` նկատի ունենալով «Իրավական ակտերի մասին» ՀՀ օրենքի 43-րդ հոդվածի դրույթները:

3. Նախագծի 2-րդ կետում անհրաժեշտ է նախատեսել, թե որոշումն ուժի մեջ մտնելուց հետո նշված գործողություններն ինչ ժամկետներում պետք է իրականացվեն:

4. Նախագծի 3-րդ կետում «կանոնադրության» բառից հետո անհրաժեշտ է լրացնել «փոփոխության» բառը` նկատի ունենալով նախագծի 2-րդ կետի 2-րդ ենթակետով նախատեսված դրույթները:

5. Նախագծի 4-րդ կետն անհրաժեշտ է հանել` հաշվի առնելով նախագծի անհատական բնույթը և նկատի ունենալով «Իրավական ակտերի մասին» ՀՀ օրենքի 60-րդ հոդվածի դրույթները:
	Դիտողություններն ընդունվել են: Նախագիծը լրամշակվել է:

